
Uda heldu... 
... eta uda heldu delako, «Egin» ho-

netan bertan, bi, hiru, lau orrialde egu-
nero, honako eta harako bidai-eskain-
tzak kilikagarri. 

Niri, ordea, bidai-proposaroen ho-
riek ikustean, besterik bururatu zait: 
gure seme eta alabarik hoberenak, 
aurten ere bakantzarik gabe geldituko 
direla. Eta «abertzale» izeneko aberkide 
askoren iritziz, ez dagoela ezintasun 
horretan inolako buruhausterik. 

Deportatu batzuk, halere, aurki be-
teko dituzte beren lehenengo sei urteak 
atzerri urrunetan, preso batzuk hamabi, 
deserritutako batzuk hogei, hogei ta-
bost. Ez zuten horiek gaurko legetasu-
naren bikainean batere sinetsi. Alde-
rantziz, Euskal Herriaren zanpaketa be-
tiko bere hartan dagoela pentsatu zuten, 
nazio-askatasunari buruz, eta honetara 
eraman dezakeen autodeterminazioari 
buruz, aurrera-pausurik mamitu ez dela 
etsirik. 

Funtsezko aldaketak bortxatu egin 
behar direla ondorioztatu zuten, ia 
herri guztietan gertatu den bezala. 

Autodeterminazio eskubidea ideia al-
ferren ganbaran sartu digute salduek, 
Iparraldearekiko muga, inoiz baino go-
torrago dago; nafartarrak eta vasconga-
dook sistematikoki banandurik bizi 
gara; nazio-hizkuntzaren pizkundea, 
itsatsi gabe beti, etorkin askok eta 
askok, salduen ziurtagiriak ikusita, gu-
rekin bat egiteko eskaintzari uko egin 
diote; eta, hitz batez, «larrazabalgo 
zina» berriz egiteko beharra nabaritzen 
da. 

Nork aurrikusi zuen hau? 
Garai batez marxismoaz eta iraultzaz 

mintzo ziren progreak, hedonismo lo-
tsagaldura eta karrerismora lerratu 
dira. 

Arana-Goiriren «jarraitzaileak» (?), 
berriz, sekula ulertuko ez diren azpi-
keria ilunen ondorioz, erdibanatu, oz-
pindu; eta, abertzalerik ezean, karka, 
teknokratatxu eta españolistaz hutsunea 
disimulatu, eta... «a vivir cómodos». 

Presoak, deportatuak, deserrituak, 
ez dira, aitor dezagun, oso desbidera-
turik ibili. Eta beren biziaz izenpetu 
dute beren hautu gogorra. 

Bakantzarik ez berentzat. Jakina. 
«Lehertuko al dira!». 

